
Eskubidea Bizikidetza araua 
a) Funtsezko eskubide eta askatasunen errespetuan eta elkarbizitzaren printzipio 
demokratikoetan oinarritutako prestakuntza jasotzeko eskubidea. Eskubide hori 
honako alderdi hauetan gauzatzen da: 

 
a.1) Tolerantziaren eta askatasunaren erabileran oinarritutako hezkuntza, 
elkarbizitzaren printzipio demokratikoen barrenean, hala nola gatazkei aurrea 
hartu eta bake bidez konpontzeko jokabidean oinarritutako hezkuntza. 
a.2) Espainiako Konstituzioan eta Nafarroako Foru Eraentza Berrezarri eta 
Hobetzeari buruzko abuztuaren 10eko 13/1982 Lege Organikoan ezarritako balio 
eta printzipioetan oinarritutako hezkuntza. 
a.3) Giza Eskubideen tratatu eta deklarazio unibertsaletan aitortutako printzipio eta 
eskubideetan, herritar demokratikoen substratua osatzen duten balio erkideetan 
eta pertsona guztien duintasunaren errespetuan -nolakoa den aintzat hartu gabe- 
oinarritutako hezkuntza. 
a.4) Foru dekretu honetan eta indarreko legedian ikasleei eta eskola elkarteko 
gainerako kideei aitortzen zaizkien eskubide eta eginbeharretan oinarritutako 
hezkuntza. 

b) Osoko prestakuntza jasotzeko eskubidea, bere nortasuna erabat garatzen 
laguntzen duena. Eskubide hori honako alderdi hauetan gauzatzen da: 

 
b.1) Oinarrizko gaitasunetarako hezkuntza, garapen pertsonala eta gizarte 
integrazioa ahalbidetzeko. 
b.2) Curriculumaren arlo guztietan ikasleak kalitatezko irizpideekin hezten dituen 
irakaskuntza. 
b.3) Prestakuntza interes ezberdinetara eta ikasleen ahalmen ezberdinetara 
egokitutako hezkuntza. 
b.4) Hezkuntza emozionala, pertsonen arteko harremanak egoki bideratzen 
laguntzen duena. 
b.5) Zientzian eta didaktikaren oinarrizko printzipioetan oinarritutako irakaskuntza 
jardueren garapena. 
b.6) Prestakuntza etiko eta morala. 
b.7) Eskola eta lanbide orientazioa eta orientazio pertsonala, bakoitzak bere 
gaitasun, ahalmen eta interesen araberako erabakiak hartzea ahalbidetzen duena. 
b.8) Nafarroako Foru Komunitatearen hizkuntza aniztasunaren errespeturako 
prestakuntza. 

c) Errespetatua izateko eskubidea. 
Ikasleek eskubidea dute beren nortasuna, osotasuna eta duintasun pertsonala 
errespetatua izateko, baita beren kontzientzia askatasuna eta beren sinesmen 
erlijioso eta moralak ere, eskubide horiek Nazio Batuen Biltzar Orokorrak 1948ko 
abenduaren 10ean hartutako 217 A (III) Ebazpenaren bidez onartu zen Giza 
Eskubideen Deklarazio Unibertsalean eta Espainiako Konstituzioan aitortuak 
baitaude. Eskubide hori honako alderdi hauetan gauzatzen da: 

 
c.1) Intimitatearen errespetua. 
c.2) Kontzientzia askatasunaren errespetua, hala nola norberaren sinesmen 
ideologiko, erlijioso eta moralen errespetua. 
c.3) Pertsona guztien aniztasunaren eta desberdintasunaren errespetua, 
estereotipoetatik eta kanpoko beste baldintza batzuetatik haratago. 
c.4) Eraso fisikoen, emozionalen, moralen edo bestelakoen kontrako babesa. 
c.5) Elkarbizitza positiboko giroa, jarduerak normal egiteko aukera ematen duena 
eta errespetua eta elkartasuna sustatzen dituena. 
c.6) Konfidentzialtasuna datu pertsonalen tratamenduan. Irakaskuntzaren 
eginkizunetarako beharrezkoak izateagatik ikastetxeak biltzen dituen ikasleen 
datu pertsonalen tratamenduan datuen segurtasuna eta konfidentzialtasuna 
bermatzen dituzten arau tekniko eta antolaketakoak aplikatuko dira. Datuak 
lagatzeari dagokionez, datu pertsonalen babesari buruzko legediari jarraikiko 
zaio. Nolanahi ere, ikastetxeak eskatzen duen informazioa irakaskuntza eta 
orientazio lanetarako behar-beharrezkoa dena izanen da, eta hezkuntzatik 
kanpoko beste erabilera batzuetarako ezin izanen da erabili, non ez dagoen 
familiaren edo ikaslearen, adinez nagusia bada, berariazko baimena. 

d) Objektibotasunez baloratua izateko eskubidea. 
Ikasleek beren dedikazioa, ahalegina eta errendimendua objektibotasunez 
baloratuak izateko eskubidea dute. Eskubide hori honako alderdi hauetan 
gauzatzen da: 

 
d.1) Programazio didaktikoen oinarrizko alderdiak ezagutzea: helburuak, edukiak, 
ebaluazio prozedurak eta ebaluaziorako, kalifikaziorako eta aurrera egiteko 
irizpideak. 
d.2) Bere ikaskuntza prozesuaren bilakaeraren gaineko informazioa jasotzea, 
baita horren arabera hartzen diren erabakien berri ere. 
d.3) Lortutako kalifikazioen eta hartutako erabakien gaineko argibideak eskatu 
eta erreklamazioak aurkezteko aukera izatea, hala ebaluazio partzialetan nola 
azkenekoetan, betiere Hezkuntza Departamentuak ezartzen duenari jarraikiz. 

e) Ikastetxeko bizitzan parte hartzeko eskubidea. 
Ikasle guztiek ikastetxeko bizitzan parte hartzeko eskubidea dute, dela banaka 
dela taldeka, ikastetxeak ezartzen dituen baldintzetan. Eskubide hori honako 
alderdi hauetan gauzatzen da: 
 

e.1) Ikastetxean dituzten ordezkarien bidez edo legez eratuta dauden ikasleen 
elkarteen bidez parte hartzea. 
e.2) Adierazpen askatasuna. Bere iritziak errespetuz adierazteko aukera, baldin 
eta iritzi horiek Giza Eskubideen eta balio demokratikoen esparruaren barrenean 
badaude eta ikastetxearen hezkuntza proiektua eta ikastetxearen izaera 
errespetatzen badituzte. Ikastetxeek, nork bere Elkarbizitzaren 
Erregelamenduan, eskubide hori erabiltzeko modua, guneak eta tokiak arautuko 
dituzte. 
e.3) Ikastetxean biltzea. Ikastetxeek, Elkarbizitzaren Erregelamendua 
prestatzean, ikasleek eskubide hau erabiltzeko baldintzak ezarriko dituzte. 
e.4) Elkarteak osatzea. Ikasleek elkarteak osatzeko eskubidea dute, indarreko 
legediari jarraikiz. 
e.5) Adiskidetze eta bitartekaritza bideak erabiltzea gatazkak konpontzeko 
hezkuntza metodo gisa. 
e.6) Ikasleek ikastetxeetako gobernu organoetan parte hartzea indarreko 
araudiari jarraikiz. 

f) Denek aukera berdinak edukiz hezia izateko eta babes soziala izateko 
eskubidea. 
Ikasle guztiek babes sozialerako, aukera berdintasunerako eta hezkuntza eremuan 
sartzeko eskubidea dute, indarreko lege esparruaren barrenean. Eskubide hau, 
hezkuntza eremuan, honela gauzatzen da: 
 

f.1) Babes eta laguntza jasotzea desberdintasun, gabezia edo desabantaila 
pertsonalak, familiarrak, ekonomikoak, sozialak edo kulturalak konpentsatzeko, 
hezkuntza sisteman sartzea edo segitzea galarazten edo zailtzen duten premia 
berariazkoak dituztenei arreta berezia eskainiz. 
f.2) Familia ezbeharretan edo istripuetan babesa jasotzea. Eritasun luzea 
gertatzen denean, ikasleak eskubidea du ezinbestean eskolatu gabe egon 
beharreko aldiak bere ikasketen errendimenduan duen eragina gutxitzeko behar 
den laguntza jasotzeko. 
f.3) Terrorismoaren biktima diren ikasleei arreta berezia ematea, ikasketak egoki 
egiteko behar duten laguntza jaso dezaten. 
f.4) Genero indarkeriaren edo eskolako jazarpenaren biktima diren ikasleei arreta 
berezia ematea. 
f.5) Tratu txar fisiko edo psikologikoen edo axolagabekeriako edo 
babesgabetasuneko beste edozein egoeraren arrazoizko zantzurik dagoenean 
edo horrelakoak konfirmatzen direnean, babesa ematea. 

g) Osasuna babesteko eta sustatzeko eskubidea. 
Ikasle guztiek beren osasuna babesteko eta sustatzeko eskubidea dute. Eskubide 
hau, hezkuntza eremuan, honela gauzatzen da: 
 

g.1) Ikastetxeetan ohitura osasungarriak sustatzea. 
g.2) Gorputz ariketa egiteko ohiturak sustatzea, osasunerako eta aisialdirako, 
hezkuntzaren ikuspegi batetik. 
g.3) Elikatzeko ohitura osasuntsuak sustatzea. Ikastetxeetako jantokietan 
eskaintzen diren menuetan hori bermatu beharko da. 

h) Jasotzen den hezkuntzan, helburuen artean emakumezkoen eta gizonezkoen 
eskubideen eta aukeren berdintasuna sartzeko eskubidea. Eskubide hori honako 
alderdi hauetan gauzatzen da: 

 
h.1) Behar diren gaitasunak garatzea eta behar diren ezagutzak, trebetasunak 
eta jarrerak sartzea ikasleek autonomiaren eta independentzia pertsonalaren 
arloan, etxeko lanen arloan eta pertsonen zainketaren arloan dituzten edo izan 
ditzaketen behar eta erantzukizunak beren gain har ditzaten. 
h.2) Behar diren ezagutzak eta trebetasunak sartzea ikasleek ikas dezaten 
erabakitzeko esparruetan erantzunkidetasuna onartzen eta horrela parte hartzen. 
h.3) Emakumezkoak eta gizonezkoak berdintzat hartzea, emakumezkoek hainbat 
diziplinatan duten jakinduria berreskuratuz eta gizadiaren garapenerako egin 
duten ekarpen sozial eta historikoa aintzat hartuz. 
h.4) Hizkuntza ez-sexista erabiltzea eta komunikatzeko estiloen aniztasuna 
errespetatzea, ikaslearen autoestimua eta nortasuna garatzeko berdintasun 
balioak transmititzeko giltza-baliabidea baita. 
h.5) Aukera akademikoak, pertsonalak eta profesionalak sexuari lotutako 
estereotipoetan oinarritutako baldintzarik gabe egiteko prestatzea. 
h.6) Ikaslearen heldutasun pertsonala, soziala eta morala sendotzea, bere 
harreman pertsonaletan eta afektibo-sexualetan erantzukizunez eta modu 
autonomoan jarduteko, dauden desberdintasunak aztertu eta kritikoki baloratzeko 
eta pertsonen arteko benetako berdintasun eraginkorra sustatzeko. 

Eginbeharra  Bizikidetza araua 
a) Ikastea, ikasleen oinarrizko eginbeharra baita. Eginbehar honek zera dakar: 

 
a.1) Eskolako nahitaezko jarduera guztietara joatea eta aktiboki parte hartzea. 
a.2) Ikastetxeko jardueren ordutegia errespetatzea eta garaiz iristea, jarduerak 
ikastetxearen instalazioen barrenean izan edo kanpoan. 
a.3) Estudiatzea eta ahalegintzea, norberaren gaitasunen arabera garapenik 
handiena lortzeko. 
a.4) Atsedenaldiari, elikadurari eta higieneari dagokienez, ohitura egokiak izatea. 

b) Irakasleen eta zuzendaritza taldearen hezkuntza lana eta agintea errespetatzea 
eta eskola elkartekoak diren edo haren zerbitzura jarduten duten beste eragile 
batzuen oharrei kasu egitea. Eginbehar honek zera dakar: 
 

b.1) Irakasleen eta zuzendaritza taldearen hezkuntza lana eta agintea 
errespetatzea eta eskola elkartekoak diren edo haren zerbitzura jarduten duten 
beste eragile batzuen oharrei kasu egitea, hala hezitzaile gisa ari direnean, nola 
ikastetxearen antolaketa eta funtzionamendu arauak eta elkarbizitzaren arauak 
betetzeko kontrol lanetan ari direnean. 
b.2) Irakasleek agintzen dituzten lanak egitea. 
b.3) Ikastetxearen izaera eta hezkuntza proiektua errespetatzea. 

c) Ikastetxeko elkarbizitza hobetzen eta, ikasgelan eta ikastetxean, ikasketetarako 
giro egokia lortzen parte hartzea eta modu positiboan laguntzea. Eginbehar honek 
zera dakar: 
 

c.1) Ikastetxeko elkarbizitzarako arauak eta antolaketa eta funtzionamendu arauak 
betetzea. 
c.2) Parte hartzea eta eskola elkarteko kide guztiei modu aktiboan eta positiboan 
laguntzea hezkuntza jarduera guztiak errazago egin daitezen. 
c.3) Ikasgelan eta ikastetxean ikasteko giro egokia sortzen eta mantentzen 
laguntzea irakasleei. 
c.4) Bere ahalmenen arabera, sortzen diren gatazkei aurrea hartzen eta gatazkak 
bake bidez eta zuzen konpontzen parte hartzea. 
c.5) Behar dutenei laguntza eskaintzea eta ematea. 
c.6) Pertsona ahulenen alde eta eskolan jazarpena jasan dezaketenen alde 
aktiboki parte hartzea, biktimagaiak errespetatuz, defendatuz eta integratuz, eta 
ikastetxeak Elkarbizitza Planeko "antibullying" protokoloaren bidez ezartzen dituen 
neurrietan lagunduz. 
c.7) Ikastetxeko eta, kasua bada, ikasgelako elkarbizitzarako arauak eta 
funtzionamendu arauak prestatzen parte hartzea, bere eskumen esparruan. 
c.8) Ikastetxearekin batera aktiboki parte hartzea hezkuntza premia bereziak 
dituzten ikasleak ikastetxeko jarduera eta bizitzan sar daitezen. 

d) Pertsonak errespetatzea. Eginbehar honek zera dakar: 

 
d.1) Besteenganako harremanetan errespetuz jokatzea eta hori elkarbizitzarako 
oinarrizko arautzat hartzea. 
d.2) Bere ikaskide guztiei ahalbidea eta erraztasunak ematea foru dekretu honetan 
ezarritako eskubide eta eginbehar guztiak erabil ditzaten, batez ere ikasteko 
eskubidea. 
d.3) Jarrera baketsua izatea eta sustatzea, mota guztietako indarkeriak 
errefusatuz. 
d.4) Kontzientzia askatasuna eta sinesmen ideologiko, erlijioso eta moralak 
errespetatzea, jende guztiaren eskubidea den aldetik, Giza Eskubideen Deklarazio 
Unibertsalak eta Espainiako Konstituzioak babestu eta aitortua; orobat, eskola 
elkartekoak diren edo haren zerbitzura jarduten duten kide guztien duintasun 
pertsonala, osotasuna eta intimitatea errespetatzea, jaiolekua, arraza, sexua, 
erlijioa, iritzia edo beste edozein inguruabar pertsonal edo sozial dela kausa 
litezkeen bazterketa guztiak saihestuz. 
d.5) Eskola elkartekoak diren edo haren zerbitzura jarduten duten kide guztien 
ondasunak errespetatzea. 

e) Ikastetxera behar bezala jantzita eta norberaren higienea zainduta joatea. 
Eginbehar honek zera dakar: 
 

e.1) Erabiltzen diren jantziak ikastetxeen izaeraren araberakoak izatea, ikasteko 
tokiak baitira. Jantziak hezkuntzako lanak eta jarduerak egoki eta ongi egiteko 
modukoak izanen dira eta ikaslea identifikatzeko trabarik ez dute jarriko. 
e.2) Ikastetxearen aholkuak errespetatzea. Ikastetxeak ikaslearen jantzien 
erabilera arautzen ahalko du. Araudi horrek gizonezkoen eta emakumezkoen 
tratu berdintasunaren irizpideak hartuko ditu aintzat eta kontuan hartuko ditu 
janzkien aniztasuna eta elkarbizitzan dituzten ondorioak, gogoeta kritikoa eginez 
eta integrazioaren ikuspegitik, eta aniztasuna errespetatuz. 
e.3) Norberaren higiene eta garbiketarako ohitura egokiak izatea, osasun egoera 
egokian izateko eta eritasunen transmisioa galarazteko. 

. 

f) Ikastetxeko instalazioak, ekipamendua, altzariak eta materialak zaintzea eta 
egoki erabiltzea, hala nola ikastetxearen inguruetakoak eta eskola garraioetakoak. 
Eginbehar honek zera dakar: 
 

f.1) Ikastetxeko instalazioak eta ekipamendua, larrialdietako sistemak eta 
hezkuntza jardueran erabiltzen diren materialak errespetatu eta zaintzea. 
f.2) Ingurumena errespetatzea, ikastetxean garbitasuna zainduz, ura eta energia 
egoki erabiliz, hondakinak bereiziz, etab. 
f.3) Ikastetxearen inguruak errespetatzea, lorategiak, espaloiak, atariak, fatxadak, 
hormak eta abar garbi eta txukun mantenduz 

